
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 
2020 ԹՎԱԿԱՆԻ ՍԵՊՏԵՄԲԵՐԻ 24-Ի N1565-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ


Հիմք ընդունելով «Նորմատիվ իրավական ակտերի մասին» օրենքի 33-րդ հոդվածը և 34-րդ հոդվածի 1-ին մասը՝ Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2020 թվականի սեպտեմբերի 24-ի «Եվրասիական տնտեսական միության շրջանակներում նույնականացման միջոցներով ապրանքների դրոշմավորման ազգային օպերատորին ներկայացվող հիմնական պահանջները և ընտրության ընթացակարգը հաստատելու մասին» N1565-Ն որոշման N2 հավելվածը լրացնել հետևյալ բովանդակությամբ 10-րդ կետով՝
«10.	Հայաստանի Հանրապետության կառավարության որոշմամբ սահմանված օպերատորի հետ լիազոր մարմինը կնքում է պայմանագիր:»:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:



Հիմնավորում
«Հայաստանի Հանրապետության կառավարության 2020 թվականի սեպտեմբերի 
24-ի N1565-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման

1. Իրավական ակտի անհրաժեշտությունը (նպատակը).
Նախագծի ընդունման նպատակը ՀՀ կառավարության 24.09.2020թ. N1565-Ն որոշման 2-րդ կետի 1-ին ենթակետով սահմանված լիազոր մարմնի՝ Հայաստանի Հանրապետության պետական եկամուտների կոմիտեի և Եվրասիական տնտեսական հանձնաժողովի խորհրդի 2019 թվականի օգոստոսի 8-ի թիվ 72 որոշման 2-րդ կետի 2-րդ պարբերությամբ սահմանված ազգային օպերատորի միջև պայմանագրային հարաբերությունների կարգավորումն է:
2. Կարգավորման հարաբերությունների ներկա վիճակը և առկա խնդիրները.
ՀՀ կառավարության 24.09.2020թ. N1565-Ն որոշման 2-րդ կետի 1-ին ենթակետով սահմանվել է, որ «Եվրասիական տնտեսական միությունում նույնականացման միջոցներով ապրանքների դրոշմավորման մասին» համաձայնագրի 5-րդ հոդվածի 4-րդ կետով սահմանված լիազոր մարմինը Հայաստանի Հանրապետության պետական եկամուտների կոմիտեն է: Միաժամանակ, Եվրասիական տնտեսական հանձնաժողովի խորհրդի 2019 թվականի օգոստոսի 8-ի թիվ 72 որոշման 2-րդ կետի 2-րդ պարբերության համաձայն՝ ՀՀ կառավարության 28.12.2020թ. N2195-Լ որոշմամբ սահմանվել է Եվրասիական տնտեսական միության շրջանակներում նույնականացման միջոցներով ապրանքների դրոշմավորման ազգային օպերատոր: Խնդիրն այն է, որ լիազոր մարմնի և ազգային օպերատորի միջև բացակայում է պայմանագրային հարաբերությունների կարգավորման, այդ թվում՝ կողմերի իրավունքների և պարտականությունների, ինչպես նաև պայմանագրով սահմանված պարտականությունները չկատարելու համար պատասխանատվություն նախատեսելու մասին իրավական դրույթներ, ուստի անհրաժեշտություն է առաջացել ՀՀ կառավարության 24.09.2020թ. N1565-Ն որոշման մեջ կատարել համապատասխան լրացում:
3. Առկա խնդիրների առաջարկվող լուծումները.
Նախագծով առաջարկվում է սահմանել, որ Հայաստանի Հանրապետության կառավարության որոշմամբ սահմանված ազգային օպերատորի հետ լիազոր մարմինը կնքում է պայմանագիր:
4. Կարգավորման առարկան.
Նախագծի կարգավորման առարկան՝ ՀՀ կառավարության 24.09.2020թ. N1565-Ն որոշման 2-րդ կետի 1-ին ենթակետով սահմանված լիազոր մարմնի և ազգային օպերատորի միջև պայմանագրի կնքման իրավական հիմքի ապահովումն է:
5. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ պետական եկամուտների կոմիտեի կողմից:
6. Իրավական ակտի կիրառման դեպքում ակնկալվող արդյունքը.
Նախագծի ընդունման արդյունքում կապահովվի ՀՀ կառավարության 24.09.2020թ. N1565-Ն որոշման 2-րդ կետի 1-ին ենթակետով սահմանված լիազոր մարմնի և ազգային օպերատորի միջև պայմանագրի կնքման իրավական հիմք:
7.	Լրացուցիչ ֆինանսական միջոցների անհրաժեշտությունը.
Նախագծի ընդունման համար լրացուցիչ ֆինանսական միջոցների անհրաժեշտությունը բացակայում է:

